
Mál nr. 427/2019 

 
M og 

V vegna ábyrgðartryggingar ökutækisins A  
 

Ágreiningur um bótaskyldu. 
 
Gögn. 
Málskot, dags. 12.12.2019 ásamt fylgigögnum. 
Bréf V, vátryggingafélags, dags. 30.12.2019.  
 
Málsatvik. 
M lenti í bílslysi 23. október 2014 og var greind með heilahristing, tognun og ofreynslu á brjósthrygg 
í kjölfarið. Einnig var M með mar á hnakka, mjóbak og mjaðmagrind. M leitaði síðan á heilsugæsluna 
27. ágúst 2018og kemur þá fram í læknisvottorði að M sé með þreifieymsli á sömu vöðvasvæðum, þ.e. 
neðarlega í baki sitt hvoru megin við hryggjartinda og upp í hnakka. Samkvæmt læknisvottorði sem 
gefið var út í nóvember 2018 voru einkenni M talin geta verið eftir bílslysið 2014.  
Slysið var tilkynnt til V 28. október 2014 sem hafnaði bótaskyldu 12. desember 2018 á þeim 
grundvelli að orsakatengsl væru ósönnuð. M telur einkenni slyssins hafa farið versnandi síðustu ár og 
að þrátt fyrir að fjögur ár líði frá því M kvarti undan afleiðingum slyssins sé það ekki næg ástæða til 
að ætla að orsakatengsl séu ekki til staðar. 
Í bréfi V kemur fram að í skráningu hjá heilsugæslu á tímabilinu 24. október 2014 til 27. ágúst 2018 
séu skráð 16 samskipti við M og í þeim skráningum sé hvergi getið um umrætt umferðarslys eða 
afleiðingar þess. Það hafi því liðið fjögur ár frá slysi/fyrstu komu þar til málskotsaðili kvartaði aftur 
undan verkjum sem hún rekur til slyssins. V telur því ósannað að orsakatengsl séu milli slyssins og 
þeirra áverka sem tjónþoli getur orðið fyrir.  
 
Álit.  
Í gögnum málsins kemur fram að slysið hafi verið tilkynnt til V 28. október 2014 og að fjögur ár hafi 
síðan liðið þar til M kvartaði aftur undan verkjum sem hún taldi afleiðingar slyssins. Við mat á því 
hvort orsakatengsl séu til staðar milli slyssins og verkjanna þarf að liggja fyrir að meiri líkur en minni 
séu fyrir því verkir stafi af tjónsatburði. Í þessu máli liggja ekki fyrir gögn um slík orsakatengsl. Með 
vísan til þess er V ekki bótaskylt.   
 
Niðurstaða. 
Ekki er fallist á bótaskyldu V úr ábyrgðartryggingu ökutækisins A.    
 

Reykjavík, 21. janúar 2020. 
Sóley Ragnarsdóttir lögfr. 

                     Valgeir Pálsson lögm.                             Hildigunnur Hafsteinsdóttir lögfr. 


